
XORIJIY MAMLAKATLARDA 
OILAVIY MIGRATSIYA 

MASALALARI

Kadirova Zulayho Abduhalimovna
Toshkent davlat sharqshunoslik universiteti 

Phd, Tashqi iqtisodiy faoliyat va turizm kafedrasi dotsenti
 

Gaziyeva Sulxiya Saidmashrafovna
Toshkent davlat sharqshunoslik universiteti

Phd, Tashqi iqtisodiy faoliyat va turizm kafedrasi katta o‘qituvchisi

Annotatsiya: Oilaviy migratsiya global migratsiya tendensiyalarining muhim tarkibiy qismidir, bu nafaqat oilalarni birlash-
tirish uchun alohida shaxslarning harakati, balki butun oila birliklarining migratsiyasini ham aks ettiradi. Oilaviy migrat-
siyaning oqibatlari murakkab bo‘lib, qabul qiluvchi mamlakatlarda ijtimoiy integratsiya, mehnat bozorlari va demografik 
o‘zgarishlarga ta’sir ko‘rsatadi. 
Ushbu maqolada oilaviy migratsiyaning nazariy asoslari, uni keltirib chiqaruvchi omillar va uning sabablari, shu bilan 
birga, oilaviy migratsiyaning asosiy turlari haqida ma’lumotlar tahlil qilindi. Oilaviy migratsiya diasporalar, xalqaro oilaviy 
vizalar orqali tahlil qilindi. Oilaviy migratsiya bo‘yicha xorijiy mamlakatlardagi statistik ma’lumotlar keltirildi. 

Kalit soʻzlar: oilaviy migratsiya, xalqaro mehnat migratsiyasi, diasporalar, green card vizasi, xalqaro oilaviy vizalar, AQSH, 
Hindiston, Xitoy, Kanada, oilalar birlashuvi, oila shakllanishi.

Abstract: Family migration is an important component of global migration trends, reflecting not only the movement of 
individuals for family reunification but also the migration of entire family units. The consequences of family migration are 
complex, impacting social integration, labor markets, and demographic changes in receiving countries.
This article analyzes the theoretical foundations of family migration, the factors that drive it, and its causes, as well as 
providing information on the main types of family migration. Family migration is examined through the lens of diasporas 
and international family visas. Statistical data on family migration from foreign countries is also presented.

Key words: family migration, international labor migration, diasporas, green card visa, international family visas, USA, 
India, China, Canada, family reunification, family formation.

Аннотация: Семейная миграция является важной составляющей глобальных миграционных тенденций, отражая 
не только движение отдельных лиц для воссоединения семей, но и миграцию целых семейных единиц. Послед-
ствия семейной миграции сложны, они влияют на социальную интеграцию, рынки труда и демографические изме-
нения в принимающих странах.
В данной статье анализируются теоретические основы семейной миграции, факторы, её вызывающие, и её при-
чины, а также представлена информация о основных типах семейной миграции. Семейная миграция рассматри-
вается через призму диаспор и международных семейных виз. Также представлены статистические данные по 
семейной миграции в зарубежных странах.

Ключевые слова: семейная миграция, международная трудовая миграция, диаспоры, виза грин-карты, междуна-
родные семейные визы, США, Индия, Китай, Канада, воссоединение семьи, создание семьи.

K I R I S H
Hozirgi iqtisodiy rivojlanish davrida mehnat migratsiyasi jarayonlarining dolzarbligi ortsa ortmoqdaki, ammo 

dunyoda bo‘layotgan dolzarb masalalarga qaramay uning muhimligi kun tartibidan tushgani yo‘q.
Mehnat migratsiyasi bu – shaxslarning bir davlatdan boshqa davlatga yoki o‘zi rezident hisoblangan davlat 

hududida ishga joylashish maqsadida ko‘chishidir. Ishchi kuchi migratsiyasi ko‘pgina davlatlar tomonidan 
ularning migratsiyaga oid me’yoriy-huquqiy hujjatlari orqali tartibga solinadi. Bundan tashqari, ba’zi davlatlar 
tashqi migratsiyani nazorat qilish doirasida chet ellarda o‘z rezidentlari uchun imkoniyatlar yaratish bilan faol 
shug‘ullanishadi [1].

Mehnat migrantlari ham yakka tartibda, ham oila bilan harakatlanishlari mumkin. Hozirgi kunga kelib oilaviy 
migratsiyaning ahamiyati ortib bormoqda. 

Mazkur tushunchaning nazariy jihatlariga e’tibor qaratar ekanmiz, unga doir yondashuvlarning qanchalik 
xilma-xilligi va o‘ziga xos evolyutsion bosqichlarni bosib o‘tganini ko‘rishimiz mumkin bo‘ladi.

Oilaviy migratsiya ya’ni “family migration” deganda, oʻz oila aʼzolari bilan boshqa mamlakat yoki mintaqaga 
koʻchib oʻtayotgan shaxslarning koʻchishi tushuniladi.

Oilaviy migratsiya ko‘pincha qabul qiluvchi mamlakatlarda sezilarli demografik o‘zgarishlarga olib keladi, 
jumladan, ayrim yosh guruhlari aholisi, ayniqsa, bolalar va keksa ota-onalarning ko‘payishiga olib keladi. Ba’zi 
tadqiqotlar shuni ko‘rsatadiki, oilaviy migrantlar boshqa immigrantlarga nisbatan turli xil iqtisodiy jihatdan ustun-
likka ega bo‘lib, qabul qiluvchi mamlakatda mavjud bo‘lgan ta’lim va ish imkoniyatlari kabi omillar ta’sir qiladi.

Xalqaro migratsiya tashkiloti hisobotiga ko‘ra, 2022-yilda Iqtisodiy hamkorlik va taraqqiyot tashkiloti (OECD) 
mamlakatlariga tashrif buyurgan migrantlarning 40 foizi aynan oilaviy sabablarga ko‘ra tashrif buyurgan va 
ushbu ko‘rsatkich 2,2 mln. migrantni tashkil qilgan [2]. 

Umuman olganda, migratsiya jarayonlarini hisobini olib borish ancha murakkab jarayon hisoblanadi. 
Jahon miqyosida 281 mln.migrantlar bo‘lsa, ularning 60 foizini mehnat migrantlari, 10 foizini bolalar, 12,5 foizini  
qochoq lar, 12,8 foizini talaba migrantlar va boshqalar tashkil etadi [3]. Shuni ta’kidlash joizki, ushbu migrantlar 
ichida oilaviy migrant bo‘lganlarni ajratib olish aslida mushkul hisoblanadi. Sababi shuki, mehnat migrantlari 
ham, talaba migrantlari ham va shunchaki migrant sifatida ko‘chganlar ichida ham oilasi bilan ketganlar soni 
kam emas. 

A D A B I Y O T L A R  S H A R H I
Oilaviy migratsiya bilan bog‘liq tushuncha ilk bor 1978-yilda tadqiqotchi-olim Mincer tomonidan o‘rganildi. 

Tadqiqotchilar oilaviy migratsiya masalalarini turli xil yondashuvlar asosida o‘rgandilar. Olimlarning asosiy qismi 
oilalarni birlashtirish nuqtayi nazaridan Ambrosini va boshqalar [4],  Barbiano di Belgiojoso va Terzera [5],  
Fonseca, Ormond [6], Gonsales-Ferrer [7] kabi olimlar o‘rganib chiqdilar.

Oilaviy migratsiyaning salbiy tomonlari tadqiqotchi de Haas Fokkema [8] tomonidan tahlil qilindi. 
Hania Zlotnik [9] oilaviy migratsiyada ayollarning o‘rni oshib borayotganini (Zlotnik, 1995), Stark va Bloom 

[10] esa oila va uy xo‘jaligi mehnat migratsiyasining yangi iqtisodiyoti sifatida tahlil qildilar (Stark va Bloom 
1985). 

Kofman [11] fikriga ko‘ra, oilaviy migratsiyada ayollar va bolalarning o‘rni katta hisoblanadi (Kofman 2004). 
Wall va Bolzman [12] tomonidan oilaviy migratsiyada ayollar ta’sirining kuchayib borayotgani haqida tad-

qiqotlar olib borildi (Wall & Bolzman, 2013). Tadqiqotchi Grillo [13] qabul qiluvchi mamlakat siyosatida oilaviy 
migrantlarning markaziy o‘rinda ekanliklarini ta’kidladi (Grillo 2008).

T A D Q I Q O T  M E T O D O L O G I YA S I
Maqolada tadqiqotning nazariy va empirik usullaridan foydalanildi. Unda so‘nggi tadqiqot nashrlari tahlili 

berilgan, olingan natijalar statistik ma’lumotlar bilan taqqoslangan. Muallif metodologiyasida tizimli yondashuv, 
kuzatish, taqqoslash, mavhumlashtirish, ideallashtirish va guruhlash usullari qo‘llanilgan. Tadqiqot natijalarini 
vizualizatsiya qilish uchun grafik usulidan foydalanilgan.

T A H L I L  V A  N A T I J A L A R 
Oilaviy migratsiya deganda shaxslar va ularning oila a’zolarining boshqa mamlakat yoki mintaqada 

istiqomat qilgan oila a’zolariga qo‘shilish maqsadida harakatlanishi tushuniladi. 
Birlashgan Millatlar Tashkilotiga ko‘ra, oilalarning birlashishi migratsiyaning asosiy sabablaridan biridir. 

Ko‘pgina mamlakatlarda immigrantlarning katta qismi oilalarni birlashtirish dasturlari orqali kiradi.
Masalan, AQSh Immigratsiya va fuqarolik qonuni AQSh fuqarolari va qonuniy doimiy yashovchilarga immi-

gratsiya uchun oila a’zolariga homiylik qilish imkonini beradi. So‘nggi yillarda oilaviy immigratsiya AQShga qon-

uniy immigratsiyaning taxminan 65 foizini tashkil etdi. Ichki xavfsizlik departamenti ma’lumotlariga ko‘ra, oila 
tomonidan homiylik qilingan muhojirlar, odatda, yaqin qarindoshlar (turmush o‘rtoqlari, bolalari va ota-onalari) 
va boshqa qarindoshlar (aka-uka va opa-singillar va katta yoshli bolalar) ni o‘z ichiga oladi [14].

Yevropa Ittifoqi mamlakatlarida esa oilalarni birlashtirish migratsiya siyosatining muhim jihati hisoblanadi. 
Yevropa Ittifoqining Oilani birlashtirish direktivasi (2003) a’zo davlatlar bo‘ylab oilalarni birlashtirish standartla-
rini belgilaydi.

Kanadada esa fuqarolar va doimiy yashovchilarga ma’lum oila a’zolarini Kanadaga olib kelish imkonini 
beruvchi oilaviy sinf homiylik dasturi mavjud. 2021-yilda barcha doimiy yashovchilarning taxminan to‘rtdan bir 
qismi oilaviy homiylik toifalari bo‘yicha qabul qilindi [15].

Aynan migrantlar soni ichida oilaviy migrantlarning ulushini bilish uchun xalqaro oilaviy vizalar soni muhim 
hisoblanadi. Ushbu ko‘rsatkich orqali ham jahon miqyosida necha kishi oilaviy migratsiyani amalga oshirgan-
ligini bilish mumkin. Oilaviy vizalarni o‘rganib chiqishdan avval jahondagi top 5 ta diasporalarni o‘rganib chi-
qishni joiz bildik. Diasporalarning ko‘pligi ham o‘z o‘rnida retsipient mamlakatga donor mamlakatdan qarindosh-
lari yoki tanishlari oldiga harakatlanib borayotgan oilaviy migrantlarni ko‘rish mumkin. 

Diaspora tushunchasi o‘z vatanidan dunyoning boshqa joylariga tarqalib ketgan, ko‘pincha o‘z vatan-
lari bilan aloqani saqlab qolgan kishilar guruhini anglatadi. Diasporalar deganda oilaviy migratsiyani amalga 
oshirib, retsipient mamlakatda qolgan va donor mamlakat bilan ko‘p hollarda aloqani saqlab qolgan aholi 
qatlami tu shuniladi. Shu nuqtayi nazardan, dunyodagi eng katta va muhim beshta diasporani o‘rganib chiqdik. 

1-jadval. Dunyodagi top beshta diasporalar.

t/r Diasporalar Ta’rif

1 Xitoy

Xitoy diasporasi dunyodagi eng yirik diasporalardan biri bo‘lib, Xitoydan 
tashqarida 50 milliondan ortiq xitoy millatiga mansub odamlar yashaydi. Janubi-
Sharqiy Osiyo, Shimoliy Amerika va Yevropada topish mumkin. Asosiy jamoalar 
AQSh, Kanada, Avstraliya, Malayziya va Indoneziya kabi mamlakatlarda mavjud.

2 Hindiston

Hindiston diasporasi yana bir katta jamoa bo‘lib, Hindistondan tashqarida 
32 millionga yaqin hind millatiga mansub odamlar istiqomat qiladi. Diaspora, 
asosan, AQSH, Buyuk Britaniya, Kanada, Avstraliya hamda Yaqin Sharq va 
Afrikaning turli mamlakatlarida toʻplangan. Hindiston mehnat, ta’lim va iqtisodiy 
imkoniyatlar uchun uzoq vaqt migratsiya tarixiga ega.

3 Meksika
Meksika diasporasi, asosan, Qo‘shma Shtatlarda joylashgan bo‘lib, taxminan 
12 millionni tashkil etadi. Bu migratsiyaga turli omillar, jumladan, iqtisodiy 
imkoniyatlar, oilalarning birlashishi va tarixiy aloqalar sabab bo‘ladi.

4 Rus diasporasi

Rus diasporasi katta ahamiyatga ega, butun dunyo bo‘ylab  
10 millionga yaqin kishi. 1990-yillar boshida Sovet Ittifoqi parchalanganidan 
keyin ko‘plab ruslar ko‘chib ketishdi. Asosiy aholini AQSh, Germaniya, Isroil va 
sobiq Sovet Ittifoqi mamlakatlarida topish mumkin.

5 Braziliya Braziliya diasporasi chet elda, xususan, AQSh, Portugaliya va Yaponiyada 
yashovchi 3 millionga yaqin odamni o‘z ichiga oladi. 

Manba: Ma’lumotlar asosida muallif tomonidan tayyorlandi

Bu diasporalar mustahkam jamoaviy aloqalar, madaniy asrab-avaylash va o‘z mamlakatlari iqtisodiyoti 
va madaniyatiga qo‘shgan salmoqli hissasi bilan ajralib turadi. Bundan tashqari, ular o‘zlarining kelib chiqish 
mamlakatlari bilan pul o‘tkazmalari, madaniy almashinuvlar va hamkorlikning boshqa shakllari orqali aloqalarni 
saqlab turadilar.

1-jadvaldan ko‘rinib turibdiki, asosiy 5 ta mamlakatda 107 mln. kishi oilaviy ko‘chib ketib istiqomat qilyapti. 
Bu, albatta, katta ko‘rsatkich hisoblanadi. 

Aynan oilaviy migratsiya masalalarini tahlil qilar ekanmiz, ular sonini hisoblashda bizga xalqaro oilaviy 
vizalarning sonini bilish muhim hisoblanadi. Tadqiqot davomida AQShga green card (yashil viza) yutganlarni 
ko‘rib chiqdik. Ma’lumki, green card asosida oilaviy migratsiya amalga oshiriladi. 

2-jadval. AQSH mamlakatiga yiliga o‘rtacha oilaviy viza (green card) oladigan mamlakatlar ro‘yxati
t/r Mamlakat nomi Green card soni 
1 Meksika 100 000
2 Hindiston 50 000 - 60 000
3 Xitoy 30 000 – 40 000
4 Filippin 25 000 -30 000 
5 Vyetnam 20 000  
6 Dominikan Respublikasi 20 000

Manba: Ma’lumotlar asosida muallif tomonidan tayyorlandi

Ushbu 2-jadvalda keltirilgan oilaviy migrantlar AQShga oilaviy ko‘chib ketishadi. Bunga ko‘pincha quyi-
dagilar kiradi. Meksika, Hindiston va Filippin AQShda yashil karta olgan oilaviy migrantlar soni ko‘p bo‘lgan 
yetakchi davlatlar qatoriga kiradi. 

Oilaviy migratsiyaning sabablariga ko‘ra bir nechta keng tarqalgan turlari mavjud. Xususan: 
1. Oilani birlashtirish migratsiyasi (Family Reunification Migration) – bu avval boshqa davlatga ko‘chib 

kelgan oila a’zolari o‘z qarindoshlari bilan qo‘shilishga intilishganda sodir bo‘ladi. Bunga ko‘pincha immigrant-
larga turmush o‘rtog‘i, farzandlari yoki boshqa qarindoshlarini mamlakatga olib kirishga ruxsat beruvchi oilalarni 
birlashtirish siyosati yordam beradi.

2. Oila bilan mehnat migratsiyasi (Labor Migration with Family) – bu turdagi shaxslar ishlash uchun migrat-
siya qiladilar va o‘zlari bilan yaqin oila a’zolarini olib keladilar. Bu qurilish, qishloq xoʻjaligi yoki xizmat koʻrsatish 
kabi sohalardagi mehnat migrantlari orasida keng tarqalgan.

3. Qochoq yoki boshpana izlovchi migratsiya (Refugee or Asylum-Seeking Migration) – oilalar mojaro, 
ta’qib yoki zo‘ravonlikdan qochganlarida birga ko‘chib ketishlari mumkin. Bu boshqa davlatdan boshpana izlash 
uchun xavfli vaziyatlardan qochib qutulgan butun oilalar yoki oila a’zolarini o‘z ichiga olishi mumkin.

4. Doimiy rezidentlar migratsiyasi (Permanent Resident Migration) – oilalar oila asosidagi immigratsiyaga 
ruxsat beruvchi turli vizalar yoki dasturlar orqali doimiy yashash uchun boshqa mamlakatga ko‘chib o‘tishlari 
mumkin.

5. Ta’lim migratsiyasi (Education Migration) – ba’zi oilalar o‘z farzandlariga yaxshiroq ta’lim olish imkoni-
yatini berish uchun ko‘chib o‘tadilar. Bu oilalar ko‘pincha ta’lim tizimi yaxshi bo‘lgan mamlakatlarga ko‘chib 
o‘tadigan boshlang‘ich, o‘rta yoki oliy ta’lim uchun migratsiyani o‘z ichiga olishi mumkin.

6. Farzand asrab olishning xalqaro migratsiyasi (International Adoption Migration) – oilalar boshqa mam-
lakatlardan bolalarni asrab olishni o‘z ichiga olgan migratsiya bilan shug‘ullanishi mumkin, bu esa bolalarning 
boshqa millatdagi yangi oilalariga qo‘shilishlariga imkon beruvchi qonuniy oilaviy kelishuvga olib kelishi mumkin.

7. Oila bilan mavsumiy yoki vaqtinchalik migratsiya (Seasonal or Temporary Migration with Family) – ba’zi 
oilalar, ayniqsa, qishloq xo‘jaligi sharoitida mavsumiy migratsiya bilan shug‘ullanadilar, ular ma’lum mavsum-
larda vaqtincha ishlash uchun ko‘chib o‘tadilar va keyin o‘z mamlakatiga yoki mintaqasiga qaytadilar.

8. Davlatlararo nikoh (Inter-country Marriage) – oilalar transchegaraviy nikohlar natijasida migratsiya qi lish-
lari mumkin, bu yerda sheriklardan biri boshqa mamlakatdan bo‘ladi. Bu tur ko‘pincha oilani birlashtirish jara-
yonlariga olib keladi, chunki er-xotin qayerda yashashni hal qiladi.

2022-yildagi XMT ma’lumotlariga ko‘ra, jami 2,2 mln. kishi oilasi bilan migratsiyani amalga oshirgan 
kishilarning 1,58 mln.tasi birinchi va ikkinchi turdagi migrantlar bo‘lib, 593 043 kishi oilasi bilan hamrohlikda 
migratsiyani amalga oshirgan [2]. Oilaviy migratsiyani amalga oshirishda bir nechta omillar turtki bo‘lib xizmat 
qiladi. 

Oilaviy migratsiya global migratsiya tendensiyalarining muhim jihati bo‘lib, insonlarning ko‘chib o‘tishga 
qaror qilishiga ta’sir qiluvchi iqtisodiy, ijtimoiy va siyosiy omillar o‘rtasidagi o‘zaro bog‘liqlikni aks ettiradi.

 X U L O S A  V A  T A K L I F L A R
Tadqiqotimiz natijasida aytish mumkinki, oilaviy migratsiya migratsiyaning turli turlarini, jumladan, oila 

a’zolari, masalan, turmush o‘rtoqlar, bolalar yoki ota-onalar o‘z oila a’zolariga qo‘shilish uchun ko‘chib o‘tadigan 
oilani birlashtirishni o‘z ichiga olishi mumkin. Oilaviy migratsiya tabiiy jarayon bo‘lib, yillar kesimida uni chuqur 
tahlil qilish darkorligi dolzarb masalalardan biri ekanligini ta’kidlash joiz. 

Global migratsiya rivojlanishda davom etar ekan, oilaviy migratsiya dinamikasini tushunish ijtimoiy hamji-
hatlik, iqtisodiy rivojlanish va migrantlar huquqlarini himoya qilishga qaratilgan siyosatlarni shakllantirish uchun 
muhim ahamiyatga ega. Bundan tashqari, oilaviy migratsiya migrantlar huquqlari, migratsiya siyosatlarining 
samaradorligi va jo‘natuvchi hamda qabul qiluvchi davlatlar uchun kengroq ijtimoiy va iqtisodiy ta’sirlar haqida 
muhim savollarni ko‘taradi.

Oilaviy migratsiya ko‘plab ijobiy jihatlarga ega bo‘lib, oilalarning iqtisodiy imkoniyatlarini yaxshilashga, yax-
shiroq ish sharoitlari va yashash sharoitlari, rivojlangan mamlakatda ta’lim olish imkoniyati, o‘z navbatida, yosh 
avlodning rivojlanishiga yordamini ta’kidlash muhim. Shu bilan birgalikda, yaxshiroq tibbiy yordam olish imkoni-
yatlarining oshishi, yangi tillarni o‘rganish imkoniyati, yangi ko‘nikmalar va tajribalar olish imkoniyati, ijtimoiy 
barqarorlikning ta’minlanishi kabi ijobiy jihatlari bilan birgalikda salbiy jihatlarini ham ko‘rsak. 

Oilaviy migratsiyaning salbiy jihatlari qiyinchiliklar, muammolar va moslashish jarayonlarini keltirib chiqa-
rishi mumkin. Yangi joyga ko‘chish natijasida oilalar o‘z umumiy do‘stlaridan va yaqinlaridan, oilaviy aloqala-
ridan ajralishi, ushbu izolyatsiya, kelgusida ijtimoiy qiyinchiliklar va depressiyaga sabab bo‘lishi, yangi mam-
lakat yoki mintaqa madaniyatiga moslashish jarayoni qiyin kechisi,  farzandlar va kattalar o‘rtasida madaniy 
tushunmovchiliklar yuzaga kelishi,  yangi joyda yangi tilni o‘rganish zaruriyati, oilaning barcha a’zolari uchun 
ko‘plab to‘siqlar va qiyinchiliklarga olib kelishi, tilni bilmaslik, ta’lim va ishga joylashishda qiyinchilik tug‘di rishi, 
ish topish qiyin kechishi, donor mamlakatning iqtisodiy sharoitlari o‘zgaruvchan bo‘lsa yoki malakali ishchilar 
talab etilmasligi oilalarning moliyaviy holatiga salbiy ta’sir ko‘rsatishi, shuningdek, sog‘liqni saqlash tizimi va 
xizmatlari haqida ko‘p ma’lumotga ega bo‘lmaslik, zarur tibbiy yordam olishda muammolarga olib kelishi, 
migratsiya jarayoni oila a’zolarini psixologik jihatdan qo‘rquv, tashvish, uyqusizlik va depressiyasi shaklidagi 
stress va muammolarni keltirib chiqarishi mumkin. 

Oilaviy migratsiya jarayonlarini muvaffaqiyatli amalga oshirish uchun bir qancha taklif va tavsiyalar berish 
mumkin. Ushbu tavsiyalar oilaning har bir a’zosining farovonligini oshirish, yangi muhitga moslashishni oson-
lashtirish va migratsiya jarayonini yaxshilashga yordam beradi:

- moliyaviy masalalarni rejalashtirish, ya’ni yangi joyda yashash, oziq-ovqat va ta’lim xarajatlarini aniqlshtirib 
olish va favqulodda holatlar uchun moliyaviy zaxiraga ega bo‘lish kerak. 

- ijtimoiy aloqalarni o‘rnatish, ya’ni mahalliy jamoalarni o‘rganish: Yangi joyda mahalliy jamoalar va guruhlar 
bilan tanishish.

- sog‘liqni saqlash va ta’lim, ya’ni yangi joyda tibbiy xizmatlar, shifokorlar va dorixonalar haqida ma’lumot 
olish darkor. 

 - psixologik tayyorgarlik, ya’ni migratsiya jarayoni ruhiy qiyinchiliklarga olib kelishi mumkin. Zarur hollarda 
psixologik yordamdan foydalanish kerak. 

Ushbu takliflar oilaviy migratsiya jarayonini yaxshilash, yangi joyda oila a’zolari uchun qulay va muvaf-
faqiyatli hayot yaratishga yordam beradi. Har bir oilaning vaziyatiga ajratilgan yondashuv zarur bo‘lib, oilalar 
o‘zlarining maxsus ehtiyojlariga mos ravishda bu tavsiyalardan foydalanishlari mumkin.

